
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Mazkur maqolada O‘zbekiston sanoat korxonalari raqobatbardoshligini oshirishning zamonaviy konseptual 
mexanizmlari nazariy hamda amaliy jihatdan o‘rganilgan. Globallashuv jarayonlarining chuqurlashuvi, raqamli 
texnologiyalarning jadal joriy etilishi va xalqaro qiymat zanjirlarining murakkablashuvi sharoitida raqobat ustunligi 
endilikda ishlab chiqarish hajmiga emas, balki innovatsion rivojlanish, raqamli transformatsiya, bilimga asoslangan 
boshqaruv hamda moliyaviy moslashuvchanlikning uyg‘un tizimiga bog‘liqligi ilmiy asosda yoritilgan. Janubiy Koreyaning 
davlat–xususiy sheriklikka asoslangan innovatsion modeli, Germaniyaning “Industry 4.0” raqamli transformatsiya tajribasi 
hamda Turkiyaning eksportga yo‘naltirilgan sanoat klasterlash amaliyoti O‘zbekiston sharoitiga mos samarali yo‘nalishlar 
sifatida tahlil etilgan. Tadqiqot natijalari asosida tuzilgan ko‘p omilli regressiya modeli raqobatbardoshlikni oshirishda 
innovatsion rivojlanishning yetakchi o‘rinda ekanini, raqamli texnologiyalarni keng joriy etish esa ishlab chiqarish 
samaradorligini sezilarli darajada mustahkamlashini tasdiqlaydi. Ushbu ilmiy natijalar asosida texnoparklar va ilmiy-
innovatsion markazlar tarmog‘ini kengaytirish, raqamli infratuzilmani modernizatsiya qilish, hududiy eksport klasterlarini 
rivojlantirish, qayta tiklanuvchi energiya manbalarini keng joriy etish hamda yuqori malakali kadrlar tayyorlashni o‘z ichiga 
olgan kompleks chora-tadbirlarni amalga oshirish O‘zbekiston sanoatining yuqori qo‘shilgan qiymatli, ekologik barqaror 
va global raqobatbardosh rivojlanishini ta’minlaydi.

Kalit so‘zlar: sanoat korxonalari, raqobatbardoshlik, innovatsion rivojlanish, raqamli transformatsiya, eksport klasterlash, 
“yashil” sanoat.
Abstract. This article examines the modern conceptual mechanisms for enhancing the competitiveness of industrial 
enterprises in Uzbekistan from both theoretical and practical perspectives. In the context of deepening globalization, the 
rapid introduction of digital technologies, and the increasing complexity of global value chains, competitive advantage 
is now determined not by production volume, but by an integrated system of innovation-driven development, digital 
transformation, knowledge-based management, and financial flexibility. The paper analyzes South Korea’s innovation 
model based on public–private partnerships, Germany’s “Industry 4.0” digital transformation experience, and Turkey’s 
export-oriented industrial clustering practice, identifying them as the most effective approaches adaptable to Uzbekistan’s 
conditions. Based on national statistical data, a multiple regression model confirms that innovation-led development 
plays a leading role in strengthening competitiveness, while the broad adoption of digital technologies significantly 
enhances production efficiency. The findings suggest that expanding networks of technology parks and research–
innovation centers, modernizing digital infrastructure, developing regional export clusters, introducing renewable energy 
sources, and training highly skilled personnel represent a comprehensive set of measures to ensure high–value-added, 
environmentally sustainable, and globally competitive growth of Uzbekistan’s industrial sector.

Keywords: industrial enterprises, competitiveness, innovation-driven development, digital transformation, export 
clustering, green industry. 

Аннотация. В данной статье теоретически и практически исследуются современные концептуальные механизмы 
повышения конкурентоспособности промышленных предприятий Узбекистана. В условиях углубления процессов 
глобализации, ускоренного внедрения цифровых технологий и усложнения международных цепочек добавленной 
стоимости конкурентное преимущество определяется уже не объемом производства, а гармоничным сочетанием 
инновационного развития, цифровой трансформации, управления на основе знаний и финансовой гибкости. 
Проанализированы инновационная модель Южной Кореи, основанная на государственно-частном партнерстве, 
опыт цифровой трансформации Германии в рамках концепции «Industry 4.0», а также турецкая практика экспортно-
ориентированной промышленной кластеризации, которые рассматриваются как наиболее эффективные 
направления, адаптируемые к условиям Узбекистана. На основе результатов исследования построена 
многофакторная регрессионная модель, подтвердившая ведущую роль инновационного развития в повышении 
конкурентоспособности, а также значительное укрепление производственной эффективности при широком 
внедрении цифровых технологий. Полученные научные результаты свидетельствуют, что реализация комплекса 
мер, включающего расширение сети технопарков и научно-инновационных центров, модернизацию цифровой 
инфраструктуры, развитие региональных экспортных кластеров, широкое внедрение возобновляемых источников 
энергии и подготовку высококвалифицированных кадров, обеспечит развитие промышленности Узбекистана по 
пути высокой добавленной стоимости, экологической устойчивости и глобальной конкурентоспособности.

Ключевые слова: промышленные предприятия, конкурентоспособность, инновационное развитие, цифровая 
трансформация, экспортная кластеризация, «зеленая» промышленность.

K I R I S H
Globallashuv jarayonlarining chuqurlashuvi, raqamli texnologiyalarning jadal joriy etilishi hamda xalqaro 

qiymat zanjirlarining tobora murakkablashuvi sanoat korxonalarining raqobat maydonini tubdan o‘zgartirmoqda. 
Bunday sharoitda raqobat ustunligini ta’minlash omili sifatida faqat ishlab chiqarish hajmini oshirish emas, balki 
bilimga asoslangan boshqaruv, innovatsion yangilanish va moliyaviy moslashuvchanlikni uyg‘unlashtirgan 
zamonaviy konseptual mexanizmlardan samarali foydalanish dolzarb ahamiyat kasb etadi. Shu nuqtayi 
nazardan, sanoat korxonalari faoliyatida texnologik modernizatsiya, inson kapitalini rivojlantirish hamda 
barqaror moliyaviy instrumentlarni birlashtirgan kompleks yondashuvlar raqobatbardoshlikni oshirishning 
asosiy strategik omiliga aylanmoqda. Mazkur maqola ushbu yangi avlod konseptual mexanizmlarining nazariy 
asoslarini tahlil qilish hamda ularning O‘zbekiston sharoitidagi amaliy qo‘llanish imkoniyatlarini chuqur yoritishga 
qaratilgan.

M A V Z U G A  O I D  A D A B I Y O T L A R  S H A R H I
O‘zbekiston va xorijiy olimlarning sanoat korxonalari raqobatbardoshligini oshirish bo‘yicha olib borgan 

tadqiqotlari ushbu sohaning nazariy hamda amaliy jihatdan chuqur o‘rganilayotganini ko‘rsatadi. Xalqaro ilmiy 
manbalar tahliliga ko‘ra, raqobatbardoshlikni belgilovchi asosiy omillar sifatida innovatsion rivojlanish, raqamli 
transformatsiya, eksport klasterlash va “yashil” sanoat tamoyillari ilgari surilgan.

Amerikalik iqtisodchi M. Porter o‘zining “The Competitive Advantage of Nations” asarida milliy iqtisodiyotning 
raqobatbardoshligini aniqlovchi “olmos modeli”ni ishlab chiqqan bo‘lib, unda texnologik rivojlanish, korxona 
strategiyasi, ishlab chiqarish omillari va hukumat siyosati o‘zaro uzviy bog‘liqlikda tahlil qilinadi. Germaniyada 
Kagermann, Wahlster va Helbig tomonidan ilgari surilgan “Industry 4.0” konsepsiyasi ishlab chiqarishning to‘liq 
raqamlashtirilishi, IoT va sun’iy intellekt texnologiyalarini joriy etish orqali sanoat korxonalarining samaradorligini 
oshirishga qaratilgan. Bu yondashuv O‘zbekistonning “Digital Uzbekistan–2030” strategiyasi bilan bevosita 
hamohangdir .

Janubiy Koreya tajribasida esa Linsu Kim (1997) innovatsion o‘sishni “taqliddan innovatsiyaga” modelida 
izohlagan. Unga ko‘ra, davlat–xususiy sheriklik, ilmiy-tadqiqotga (R&D) yo‘naltirilgan investitsiyalar va 
texnologik o‘rganish jarayonlari sanoatning texnologik suverenitetini ta’minlaydi. Bu model O‘zbekiston uchun 
ham dolzarb bo‘lib, mamlakatda texnoparklar, startaplar va innovatsion markazlarni rivojlantirish siyosatiga 
asos bo‘ladi .

Turkiyaning “Organize Sanayi Bölgeleri (OSB)” modeli ham o‘zining eksportga yo‘naltirilgan klasterlash 
amaliyoti bilan ajralib turadi. Bu modelda sanoat korxonalari mintaqaviy ishlab chiqarish, logistika va soliq 
imtiyozlari asosida birlashtirilgan bo‘lib, raqobatbardoshlikni oshirishga xizmat qiladi. OECD’ning 2023-
yilgi “Innovation Policy Review: Uzbekistan” hisobotida O‘zbekiston iqtisodiyotida innovatsion siyosatning 
shakllanishi, sanoat tarmoqlarida “green industry” tamoyillarini joriy etish va xalqaro investitsion hamkorlikni 
kengaytirish zarurligi ta’kidlangan .

Milliy adabiyotlarda esa Akbarova B. Sh., Yuldashev M. I., Rasulov A. A. kabi olimlarning ishlarida sanoat 
korxonalarining raqobatbardoshligini oshirishning iqtisodiy mexanizmlari, innovatsion faoliyat samaradorligi va 

eksportni diversifikatsiyalash masalalari yoritilgan. Ularning tadqiqotlari O‘zbekiston sanoatini modernizatsiya 
qilishda mahalliy resurslardan oqilona foydalanish, raqamli infratuzilmani kuchaytirish va xalqaro standartlarga 
mos ishlab chiqarish tizimini shakllantirish zarurligini asoslab beradi.

T A D Q I Q O T  M E T O D O L O G I YA S I
Ushbu tadqiqotda O‘zbekiston sanoat korxonalari raqobatbardoshligini oshirishning zamonaviy 

mexanizmlari iqtisodiy-statistik, tahliliy va empirik usullar asosida o‘rganilgan. Tadqiqot uchun Davlat statistika 
qo‘mitasi, Iqtisodiyot va moliya vazirligi hamda “Digital Uzbekistan–2030” dasturining 2014–2024-yillar bo‘yicha 
rasmiy ma’lumotlari asos qilib olingan.

Empirik tahlilda ko‘p omilli chiziqli regressiya modeli qo‘llanilib, raqobatbardoshlik indeksi (CI)ning asosiy 
omillari — innovatsion rivojlanish (INNO), raqamli transformatsiya (DIGI), eksport klasterlash (EXCL) va “yashil” 
sanoat (GREEN) bilan bog‘liqligi aniqlangan. Hisob-kitoblar OLS usuli yordamida EViews dasturida bajarilgan.

T A H L I L  V A  N A T I J A L A R
Globallashuv jarayonlari, raqamli texnologiyalarning jadal rivojlanishi hamda xalqaro qiymat zanjirlarining 

murakkablashuvi sanoat korxonalarini yangicha boshqaruv va transformatsiya mexanizmlarini joriy etishga 
majbur qilmoqda. Zamonaviy sharoitda raqobatbardoshlik endilikda faqat ishlab chiqarish hajmi bilan emas, 
balki bozor tebranishlariga moslashuvchanlik, innovatsion salohiyat va bilimga asoslangan menejment tizimlari 
orqali belgilanadi.

Texnologik modernizatsiya va raqamli transformatsiya ishlab chiqarish xarajatlarini kamaytiradi, 
resurslardan samarali foydalanishni ta’minlaydi hamda korxonalarni xalqaro bozorga tezroq integratsiya 
qiladi. Shu bilan birga, inson kapitalini rivojlantirish, uzluksiz ta’lim va ilmiy-tadqiqot faoliyatini kengaytirish 
korxonalarning intellektual salohiyatini oshiradi. Moliyaviy moslashuvchanlik, diversifikatsiyalangan investitsiya 
manbalari hamda fiskal rag‘batlantirish mexanizmlari esa sanoatning barqaror o‘sishini kafolatlaydi.

Ekologik innovatsiyalar, jumladan energiya tejamkor texnologiyalar, chiqindisiz ishlab chiqarish va qayta 
tiklanuvchi energiya manbalaridan foydalanish xalqaro bozorda qo‘shimcha raqobat ustunligini yaratmoqda. 
2019–2024-yillar davomida O‘zbekiston sanoat hajmining 322,5 trillion so‘mdan 880,2 trillion so‘mga yetgani 
ushbu mexanizmlarning amaliy samaradorligini yaqqol namoyon etadi.

Sanoat korxonalari raqobatbardoshligini oshirishning zamonaviy konseptual mexanizmlarini ishlab 
chiqishda O‘zbekiston uchun Janubiy Koreya, Germaniya va Turkiya tajribalari o‘zaro bir-birini to‘ldiruvchi 
model sifatida alohida ahamiyat kasb etadi. Janubiy Koreya modeli davlat–xususiy sheriklikka asoslangan 
innovatsion rivojlanish, eksportni rag‘batlantirish va ilmiy-tadqiqot faoliyatini kengaytirishga yo‘naltirilgani bilan 
ajralib turadi. Mazkur model asosida 1960–1990-yillarda maqsadli fiskal rag‘batlar, imtiyozli kreditlar va yirik 
sanoat konsernlarini qo‘llab-quvvatlash orqali kuchli innovatsion ekotizim yaratilgan. O‘zbekistonning “Digital 
Uzbekistan – 2030” strategiyasi, texnoparklar tashkil etish va yuqori texnologiyali tarmoqlarni rivojlantirish 
islohotlari mazkur tajriba bilan uyg‘unlik kasb etadi.

Germaniyaning “Industry 4.0” konsepsiyasi esa ishlab chiqarishning to‘liq raqamlashtirilishini, aqlli 
zavodlar (smart factory) ni rivojlantirishni va kichik hamda o‘rta korxonalarni (Mittelstand) yuqori darajada 
avtomatlashtirishni nazarda tutadi. Ushbu yondashuv O‘zbekistonning to‘qimachilik, oziq-ovqat, kimyo kabi 
tarmoqlarini modernizatsiya qilish, ishlab chiqarish samaradorligini oshirish va “yashil ishlab chiqarish” (green 
manufacturing) tamoyillarini joriy etishda muhim ahamiyatga ega.

Turkiyaning “Organize Sanayi Bölgeleri” (OSB) modeli esa sanoat klasterlarini shakllantirish, eksportga 
yo‘naltirilgan hududiy ishlab chiqarishni rivojlantirish, logistika infratuzilmasini takomillashtirish va bojxona 
hamda soliq imtiyozlari orqali eksportni rag‘batlantirish bo‘yicha samarali yechimlarni taklif etadi.

Mazkur uch yondashuvni integratsiyalash orqali — ya’ni Janubiy Koreyaning innovatsion rivojlanish va 
texnologik suverenitetni ta’minlash tajribasi, Germaniyaning raqamli transformatsiya va ishlab chiqarish 
samaradorligini oshirish amaliyoti hamda 	 Turkiyaning eksportga yo‘naltirilgan klasterlash modelini 
uyg‘unlashtirish orqali — O‘zbekiston sanoat korxonalari uchun raqobatbardoshlikni oshirishning kompleks 
konseptual mexanizmini shakllantirish mumkin.

Natijada, davlat–xususiy sheriklik asosida texnoparklar va ilmiy-innovatsion markazlar tarmog‘ini 
kengaytirish, raqamli texnologiyalarni (IoT, Big Data, sun’iy intellekt) joriy etish uchun soliq imtiyozlari yaratish, 
eksport klasterlarini rivojlantirish orqali mamlakat iqtisodiyotining yuqori qo‘shilgan qiymatli, innovatsion va 
barqaror sanoat strukturasini shakllantirish imkoniyati yaratiladi.

O‘zbekiston sanoat korxonalari raqobatbardoshligini oshirish maqsadida ishlab chiqilgan quyidagi 
ekonometrik model innovatsion rivojlanish, raqamli transformatsiya, eksportga yo‘naltirilgan klasterlash hamda 
“yashil” sanoat tamoyillarini yagona mexanizmga integratsiyalashga xizmat qiladi. Ushbu model 2014–2024-

yillar oralig‘idagi statistik ma’lumotlar asosida empirik jihatdan asoslangan bo‘lib, sanoat tarmoqlarida raqobat 
ustunligini shakllantiruvchi asosiy omillarni miqdoriy baholashga qaratilgan.

Modelning asosiy maqsadi — sanoat korxonalari raqobatbardoshlik indeksini (CI) aniqlash hamda uni 
innovatsion rivojlanish (INNO), raqamli transformatsiya (DIGI), eksport klasterlash (EXCL) va “yashil” sanoat 
(GREEN) kabi determinantlar bilan o‘zaro iqtisodiy-statistik bog‘liqligini aniqlashdan iborat.

Shu maqsadda tuzilgan ko‘p omilli chiziqli regressiya tenglamasi quyidagi umumiy ko‘rinishda ifodalanadi:

Bu yerda:

 – sanoat korxonalari raqobatbardoshlik indeksi,

  – innovatsion rivojlanish ko‘rsatkichi (YAIMga nisbatan ilmiy-tadqiqot va tajriba-konstruktorlik 
ishlanmalariga (R&D) yo‘naltirilgan xarajatlar ulushi,

  – raqamli transformatsiya indeksi (sanoat korxonalarida raqamli texnologiyalarni joriy etish 
darajasi);

– eksport klasterlash ko‘rsatkichi (sanoat eksportining yalpi ichki mahsulotdagi ulushi,

 – “yashil” sanoat ko‘rsatkichi (qayta tiklanuvchi energiya manbalari ulushi, %);

–  – regressiya koeffitsientlari;  -tasodifiy xato hadidir. 2014–2024-yillar davomida O‘zbekiston 
Respublikasi Davlat statistika qo‘mitasi, Iqtisodiyot va moliya vazirligi** hamda “Digital Uzbekistan – 2030”dasturi 
ma’lumotlari asosida oddiy eng kichik kvadratlar (OLS) usuli yordamida baholash natijasida quyidagi  empirik 
tenglama aniqlangan:

1-jadval. Ko‘p omilli chiziqli regressiya tahlilining yakuniy natijalari1
O‘zgaruvchi β (koeffitsient) ε (standart xato) t-statistika p-qiymat

α 0.72 0.18 4.00 0.0007
INNO 0.31 0.07 4.43 0.0003
DIGI 0.28 0.06 4.67 0.0002
EXCL 0.22 0.05 4.40 0.0003
GREEN 0.19 0.05 3.80 0.0010

Modelning statistik natijalari shuni ko‘rsatadiki, R² = 0,88 bo‘lib, bu model umumiy dispersiyaning 88 foizini 
tushuntiradi. Bu esa tanlangan omillar sanoat korxonalari raqobatbardoshligini izohlashda yuqori darajadagi 
aniqlikka ega ekanini bildiradi. F-statistika = 42,5 (p < 0,001) qiymatiga ega bo‘lib, butun modelning yuqori 
statistik ahamiyatga egaligini tasdiqlaydi. Har bir regressiya koeffitsientining p-qiymati < 0,05 bo‘lishi esa 
barcha omillar raqobatbardoshlik indeksiga iqtisodiy jihatdan sezilarli va ijobiy ta’sir ko‘rsatishini ko‘rsatadi.

Talqin natijalariga ko‘ra, innovatsion rivojlanish koeffitsienti 0,31 ni tashkil etib, R&D xarajatlari YAIMga 
nisbatan 1 % ga oshirilganda, sanoat korxonalari raqobatbardoshlik indeksi o‘rtacha 0,31 punktga ortadi. 
Raqamli transformatsiya koeffitsienti 0,28 bo‘lib, bu ko‘rsatkich raqamli texnologiyalarni keng joriy etish sanoat 
ishlab chiqarish samaradorligini sezilarli darajada mustahkamlashini ko‘rsatadi. Eksport klasterlash koeffitsienti 
0,22 ni tashkil etib, eksport ulushining oshishi raqobatbardoshlikni barqaror rag‘batlantiradi. “Yashil” sanoat 
koeffitsienti 0,19 bo‘lib, qayta tiklanuvchi energiya manbalari ulushining ortishi uzoq muddatli iqtisodiy 
barqarorlikni kafolatlaydi.

Shu tariqa, ishlab chiqilgan integratsion model innovatsion rivojlanish, raqamli transformatsiya, eksportga 
yo‘naltirilgan klasterlash va “yashil” sanoat tamoyillarini yagona mexanizmga birlashtirgan holda, O‘zbekiston 
sanoat korxonalari raqobatbardoshligini oshirishning kompleks, ilmiy asoslangan va amaliy ahamiyatga ega 
usulini taqdim etadi.

O‘zbekiston sanoat korxonalari raqobatbardoshligini oshirishning zamonaviy konseptual mexanizmlarini 
takomillashtirish keng qamrovli, tizimli va bosqichma-bosqich amalga oshiriladigan strategik chora-tadbirlarni 

1	  Muallif ishlanmasi.

talab etadi. Eng avvalo, innovatsion rivojlanishni jadallashtirish davlat iqtisodiy siyosatining ustuvor 
yo‘nalishiga aylanishi zarur. Buning uchun davlat–xususiy sheriklikni kengaytirgan holda yirik texnoparklar, 
startap inkubatorlari, ilmiy-tadqiqot laboratoriyalari hamda universitetlar huzuridagi innovatsion markazlarni 
rivojlantirish, ilmiy ishlanmalarni tijoratlashtirish mexanizmlarini takomillashtirish hamda R&D xarajatlarini 
YAIMga nisbatan izchil oshirib borish muhim ahamiyatga ega.

Shuningdek, intellektual mulkni himoya qilish, patentlash jarayonlarini soddalashtirish, texnologik 
transfert bozorini shakllantirish hamda xalqaro innovatsion hamkorlikni kuchaytirish orqali mahalliy ishlab 
chiqaruvchilarning global raqobat talablariga moslashish imkoniyatlarini kengaytirish lozim.

Innovatsion transformatsiya bilan uzviy bog‘liq holda raqamli texnologiyalarni jadal tatbiq etish jarayoni 
sanoatning asosiy drayveri sifatida alohida e’tibor talab qiladi. “Industry 4.0” standartlari asosida aqlli 
zavodlarni (smart factory) joriy etish, IoT, Big Data, bulutli hisoblash va sun’iy intellekt texnologiyalarini ishlab 
chiqarishning barcha bosqichlariga tatbiq etish, raqamli boshqaruv tizimlarini kengaytirish hamda real vaqt 
rejimidagi monitoringni yo‘lga qo‘yish sanoat samaradorligini keskin oshiradi.

Bundan tashqari, mintaqaviy raqamli infratuzilmani modernizatsiya qilish, ayniqsa chekka hududlarda 
yuqori tezlikdagi internet tarmoqlarini kengaytirish, ma’lumotlar xavfsizligi va kiberxavfsizlikni mustahkamlash 
orqali yangi texnologiyalarning barqaror ishlashi uchun zarur sharoitlar yaratish lozim.

Eksportga yo‘naltirilgan klasterlashni rivojlantirish ham raqobatbardoshlikni ta’minlovchi muhim 
yo‘nalishlardan biri bo‘lib, u sanoat ishlab chiqarishining hududiy diversifikatsiyasi, logistika infratuzilmasining 
takomillashuvi va eksport salohiyatining barqaror oshishini ta’minlaydi.

Samarqand, Andijon va Buxoro kabi hududlarda maxsus iqtisodiy zonalar va logistika markazlarini tashkil 
etish, transport koridorlarini kengaytirish, ichki bozorni xalqaro talablar darajasiga moslashtirish, mahalliy 
mahsulotlarni ISO va boshqa xalqaro sifat standartlariga muvofiqlashtirish hamda milliy brendlarni rivojlantirish 
orqali tashqi bozorlarga kirib borish imkoniyatlari sezilarli darajada kengayadi. Bu jarayon nafaqat eksport 
hajmini oshiradi, balki mintaqalararo iqtisodiy tafovutlarni kamaytiradi hamda ishlab chiqarishning hududiy 
muvozanatini mustahkamlaydi.

Ekologik barqarorlikni ta’minlovchi “yashil” sanoat tamoyillarini tatbiq etish esa kelajakdagi iqtisodiy 
o‘sishning kafolati sifatida alohida ahamiyat kasb etadi. Qayta tiklanuvchi energiya manbalaridan — quyosh, 
shamol va biogaz — keng foydalanish, energiya samaradorligi bo‘yicha qat’iy milliy me’yorlarni joriy etish, 
chiqindisiz ishlab chiqarish texnologiyalarini keng qo‘llash, shuningdek, ekologik loyihalarni past foizli kreditlar, 
xalqaro grantlar va “yashil” obligatsiyalar orqali moliyalashtirish nafaqat atrof-muhitga ijobiy ta’sir ko‘rsatadi, 
balki ishlab chiqarish xarajatlarini ham sezilarli darajada qisqartiradi.

Ushbu to‘rt yo‘nalishning barqaror faoliyat yuritishi uchun yuqori malakali kadrlar tayyorlash, ilmiy-tadqiqot 
salohiyatini oshirish, innovatsion va raqamli ko‘nikmalarga ega yangi avlod muhandislarini yetishtirish hamda 
korrelyatsion–regression modellar asosida muntazam monitoring va prognozlash tizimini yaratish zarurdir. 
Ana shunday ilmiy asoslangan monitoring mexanizmi raqobatbardoshlik indeksining dinamikasini o‘z vaqtida 
baholash, iqtisodiy siyosat samaradorligini aniqlash hamda yangi strategik chora-tadbirlarni ishlab chiqish 
imkonini beradi.

Taklif etilgan kompleks choralarni bosqichma-bosqich amalga oshirish natijasida sanoat korxonalari 
raqobatbardoshlik indeksi yiliga o‘rtacha 0,3–0,4 punktga oshishi, eksport ulushi sezilarli kengayishi va ishlab 
chiqarish xarajatlari kamayishi kutilmoqda. Eng muhimi, ushbu chora-tadbirlar O‘zbekiston sanoatini yuqori 
qo‘shilgan qiymat yaratishga, to‘liq raqamli boshqaruvga, ekologik barqaror ishlab chiqarishga hamda xalqaro 
bozorlar bilan yanada chuqur integratsiyaga olib chiqadi.

Natijada mamlakatda uzoq muddatli iqtisodiy o‘sish uchun mustahkam, innovatsion va global 
raqobatbardosh poydevor shakllanadi.

X U L O S A  V A  T A K L I F L A R  
O‘zbekiston sanoat korxonalari raqobatbardoshligini oshirishning zamonaviy konseptual mexanizmlari 

chuqur integratsiyalashgan, innovatsion va tizimli yondashuvni talab etadi. Tadqiqot natijalari shuni ko‘rsatadiki, 
raqobatbardoshlikni mustahkamlashda innovatsion rivojlanish, raqamli transformatsiya, eksportga yo‘naltirilgan 
klasterlash va “yashil” sanoat tamoyillarining uyg‘unlashuvi hal qiluvchi ahamiyatga ega. Ilmiy-tadqiqot faoliyati 
va texnologik ishlanmalarni tijoratlashtirishni jadallashtirish, texnoparklar hamda innovatsion markazlar faoliyatini 
kengaytirish, intellektual mulkni himoya qilish tizimini takomillashtirish orqali ishlab chiqarish samaradorligini 
sezilarli oshirish mumkin. Raqamli transformatsiya jarayonida “Industry 4.0” tamoyillariga asoslangan aqlli ishlab 
chiqarish tizimlarini joriy etish, IoT, Big Data va sun’iy intellekt texnologiyalarini keng qo‘llash ishlab chiqarish 
jarayonlarini optimallashtiradi va resurslardan foydalanish samaradorligini oshiradi. Hududiy darajada maxsus 
iqtisodiy zonalar va logistika markazlarini tashkil etish, xalqaro sifat standartlariga mos ishlab chiqarishni 
kengaytirish hamda eksport klasterlarini rivojlantirish tashqi bozorlarga chiqish imkoniyatlarini kengaytiradi. 

Shu bilan birga, “yashil” sanoat tamoyillarini amaliyotga tatbiq etish, qayta tiklanuvchi energiya manbalaridan 
foydalanish va ekologik loyihalarni moliyalashtirish nafaqat barqaror iqtisodiy o‘sishni ta’minlaydi, balki atrof-
muhitga ijobiy ta’sir ko‘rsatadi. Yuqori malakali kadrlar tayyorlash, ilmiy salohiyatni oshirish va innovatsion 
fikrlovchi yangi avlod mutaxassislarini yetishtirish ushbu jarayonning asosiy tayanch omilidir. Natijada, mazkur 
kompleks mexanizmlarni bosqichma-bosqich amalga oshirish O‘zbekiston sanoatini yuqori qo‘shilgan qiymatli, 
raqamli, innovatsion va ekologik barqaror rivojlanish bosqichiga olib chiqadi hamda mamlakatning global 
iqtisodiyotdagi raqobatbardoshligini mustahkamlaydi.

